Сарман районы Җәлил икенче урта гомумбелем бирү мәктәбенең 
югары категорияле татар теле һәм әдәбияты укытучысы 
Газизова Әлфия Илсур кызы
Тема: Татарстан энергетикасының барлыкка килүе 
һәм аның әдәбиятта чагылышы
(татар әдәбияты, тарих, физика буенча интеграль дәрес эшкәртмәсе)

Максат: Татарстанда электр энергиясе җитештерелә башлау тарихы, аның үсеше турында мәгълүмат бирү; татар әдәбиятында әлеге темага язылган әсәрләрне барлау, алар белән танышу; энергетиклар хезмәтенә хөрмәт тәрбияләү.

Җиһазлау: “Татэнерго” ААҖ нең символы, энергетиклар хезмәтенә багышланган рәсемнәр; куркынычсызлык кагыйдәләре язылган плакатлар; Абдулла Алиш портреты, китаплары; Кәрим Тинчурин һәм Салих Сәйдәшев портретлары.

Дәреснең барышы:

Оештыру, исәнләшү.

Тарих укытучысы: Бүгенге тормышыбызны электр энергиясеннән башка күз алдына китерүе дә авыр. Сез инде физика дәресләрендә электр энергиясе, аның барлыкка килүен өйрәндегез. Ә бит кешелек дөньясы ул барлыкка килгәнче дә бик озак яшәгән бит. Ничек уйлыйсыз, электрдан башка тормыш җиңел булды микән?

Җаваплар:

- Электр энергиясеннән башка кешенең тормышы бик авыр булган. Яктылык өчен шәмнәр, чыралар, керосин лампалары, факеллар яндырганнар.

- Бүгенге көндә электр көче белән башкарыла торган бөтен эшне дә кул белән эшләргә туры килгән.

- Телевизор да, суыткыч та, феннар да, компьютер да, гомумән, бик күп әйбер бөтенләй булмаган.

Физика укытучысы: Электр энергиясен җитештерә башлау, аны куллану кеше тормышын бик күп авырлыклардан азат иткән. Дөрес, бу процесс бик тиз генә бармый. Хәзерге Татарстан җирендә ул иң беренче тапкыр 1887 елда кулланыла башлый. Казан дары заводында электр генераторы урнаштырыла һәм ул биргән электр тогыннан беренче тапкыр лампочкалар кабына. Ә инде 1915 елда монда, беренче тапкыр буларак, көчәнеше 2100 Вт булган өч фазалы алмаш ток генераторы эшли башлый.

1895 елда Казанда Бельгиянең “Газ һәм электр” дигән акционерлык җәмгыяте электр станциясен эшләтеп җибәрә. Станция аз егәрлекле була һәм аның куәте шәһәр халкы ихтыяҗларын канәгатьләндерү өчен җитеп тә бетми. Шулай булса да, Казан революциягә кадәрге Россиядә электр энергиясе белән тәэмин ителгән иң яхшы 10 шәһәр арасында була.

1917 елгы революциядән соң станция исемен үзгәртә һәм “Кызыл таң” дип атала башлый. Ул 1926 елга кадәр эшли. Ә Казан губернасында исә электр энергиясе станцияләре бары тик 20 нче гасыр башында гына эшли башлый: 1913 елда – Чистайда, 1914 елда – Мамадышта.

Тарих укытучысы: Укучылар, революциядән соң илдә яңа тормыш төзү башлана. Совет власте энергетика тармагын үстерү буенча ниләр эшли?

Җаваплар:

- 1920 нче елның декабрендә Советларның VIII Бөтенроссия съезды ГОЭЛРО планын раслый. Әлеге план буенча илдә алдагы 10-15 ел эчендә 30 яңа электр станциясе төзелергә тиеш була.

- 1925 нче елда ТАССРның 3 еллыгы исемендәге электр станциясе эшли башлый.

- Казанда 1 нче ТЭЦ төзелә. Иң гаҗәбе – әлеге төзелештә бернинди техника кулланылмый. Шулай да ул 2,5 елда аякка баса. 1933 елның 17 январенда ук инде аның 20 мең кВт егәрлектәге беренче чираты эшли башлый.

- Беренче бишьеллык елларында Татарстанда район дәрәҗәсендәге 13 электр станциясе төзелә. Бу вакытта инде республикабыздагы электр станцияләренең тулаем егәрлеге 32 мең кВтка җитә.

Әдәбият укытучысы: Әйе, яңа урнашкан Совет власте энергетика тармагын үстерүне төп бурычларның берсе дип саный. Әлеге төзелешләр темасы татар әдәбиятына да килеп керә. Язучыларның, шагыйрьләрнең кайберләре әлеге төзелешләрдә үзләре дә эшли, аның үзәгендә кайный һәм шул турыда берсеннән – берсе кызыклы әсәрләр иҗат итә. Шулардан кемнәрне атый аласыз?

Җаваплар: Күренекле татар язучысы Абдулла Алиш җир төзү техникумын тәмамлаган 1930 елда Казанда Казгрес (1 нче ТЭЦ) төзү башлана. Алиш 1931 – 1933 нче елларда шул Казгреста гидротехника буенча десятник булып эшли. Төзелешкә авыллардан сезонлы эшчеләр китерәләр, бу кешеләр өчен яшәү шартлары да тудырылмый, ярымач яшәргә туры килә. Бетон эшләре кышкы салкыннарда да алып барыла. 1933 елның январендә инде ТЭЦның беренче чираты эшли башлавын без беләбез. Аеруча тырышып эшләгән 10 кешегә “Татарстанның социалистик төзелеш герое” дигән мактаулы исем дә бирелә. Станциянең бөтен коллективы хөкүмәт карары белән ТАССРның яңа төзелешләр буенча Кызыл китабына кертелә. А.Алиш бу хәлләрне үз күзләре белән күреп, шунда кайный. Бу елларда ул техникага булган мәхәббәтен әдәби иҗат белән бәйләп бара һәм хезмәт дәрте белән рухланган гади совет кешеләре турында мәкаләләр һәм очерклар яза. Шуларның берсе – “Якты күл буе” повесте. 1932 елда басылып чыккан бу әсәрдә производство һәм шәхси тормыш вакыйгалары, кешеләр арасында яңа мөнәсәбәтләр формалашу сурәтләнә. “Су нигә кирәк?”, “Техниканы чакырдык”, “Кабан җиңелде” һ.б. хикәяләре дә әлеге ТЭЦ төзелешенә багышлана.

(“Су нигә кирәк?” хикәясеннән өзекләр уку).

- Күренекле татар драматургы Кәрим Тинчурин һәм танылган композитор Салих Сәйдәшев арасындагы иҗади дуслык һәм хезмәттәшлек күпләргә мәгълүм. 30 нчы еллар башында илдә барган үзгәрешләр аларны да битараф калдырмый. Авыллардагы тормыш белән танышу өчен драматург һәм композитор велосипедта сәяхәткә чыгып китә. Сәяхәтнең нәтиҗәсе буларак, “Кандыр буе” исемле музыкаль спектакль туа. 1932 елның 21 мартында аның премьерасы була. Спектакльнең соңгы күренешендә оптимистик марш рәвешендә “Без кабызган утлар” җыры яңгырый. Авыл егетләре, “Ильич лампалары” кабызып йөргәндә, горурлык һәм патриотизм белән әлеге җырны җырлыйлар. Өлкән буын кешеләре кайчак әлеге җырны “Монтерлар җыры” дип тә атый.

(“Без кабызган утлар” җырын тыңлау).

Әдәбият укытучысы: “Татэнерго”ның “Челтәр компаниясе” ААҖ ел саен “Мәгърифәт” газетасы белән берлектә “Без кабызган утлар” уртак проектын гамәлгә ашыра. “Татэнерго” әзерләп чыгарган “Куркынычсыз электр” дискы да бик файдалы. Анда иҗат белән шөгыльләнүче укучыларның электр приборларын саклау, электр энергиясен саклап тоту, куркынычсызлык кагыйдәләре буенча шигырьләре, хикәяләре, рәсемнәре чыккан. Аны энергетиклар конкурсында катнашып җиңгән укучыларга бүләк итеп бирәләр. (Диск материалларын карау).

Өйгә эш: энергетиклар хезмәте турында язылган әсәрләр табып укырга.

Йомгаклау.

